
Annotatsiya. Mazkur maqolada mamlakatimizda amalga oshirilgan konstitutsiyaviy islohotlar 
natijasida ijtimoiy davlatchilikning huquqiy asoslari konstitutsiyaviy maqomda mustahkamlab 
qoʻyilgani ijtimoiy davlat, uning belgilari, xususiyatlari hamda amaliyoti masalasiga boʻlgan ilmiy 
qiziqishni kuchaytirishi taʼkidlanadi. Shu bois bu borada olib boriladigan ilmiy izlanishlar nafaqat 
nazariy, balki amaliy ahamiyat kasb etishi ham alohida qayd etiladi. Maqolada “ijtimoiy davlat” 
tushunchasining shakllanish evolyutsiyasi, ijtimoiy davlatning mazmuni, uning belgilari, xususiyatlari, 
shuningdek, ijtimoiy siyosat va ijtimoiy himoya kabi kategoriya va tushunchalar boʻyicha zamonaviy 
fanda mavjud qarashlarning ayrimlari keltirilib, tahlil qilinadi. Shuningdek, ijtimoiy davlat nazariyasi 
va amaliyoti boʻyicha ilgari surilgan modellar va konsepsiyalar koʻrib chiqilib, unda liberalizm hamda 
sotsial-demokratik qarashlarning oʻzaro nisbat va munosabati yoritiladi. Muallif huquqiy davlat va 
ijtimoiy davlat oʻrtasidagi oʻzaro aloqadorlikni tahlil etishga intilib, ular bir-birini istisno etmasligi, 
aksincha, oʻzaro toʻldirishi mumkinligini asoslashga harakat qiladi. Bundan tashqari, maqolada 
Oʻzbekistonda olib borilayotgan ijtimoiy siyosat hamda ijtimoiy davlatchilikni rivojlantirishga qaratilgan 
huquqiy va institutsional oʻzgarishlar tahlil etilib, mazkur siyosatning mohiyati ochib beriladi. 
Maqolaning yakunida mavzu doirasida ayrim taklif va tavsiyalar ilgari suriladi.

Kalit soʻzlar: davlat, konstitutsiya, huquq, huquqiy davlat, ijtimoiy davlat, dunyoviy davlat, 
liberalizm, sotsial-demokratiya, ijtimoiy siyosat, ijtimoiy himoya

СОЦИАЛЬНОЕ ГОСУДАРСТВО И ЕГО ПРИЗНАКИ: 
ОТДЕЛЬНЫЕ ТЕОРЕТИКО-ПРАВОВЫЕ ВОПРОСЫ

Ахмедшаева Мавлюда Ахатовна, 
доктор юридических наук, профессор 

Ташкентского государственного юридического университета 

Аннотация. В данной статье подчёркивается, что в результате проведённых в нашей 
стране конституционных реформ правовые основы социального государства получили 
конституционный статус, что усилило научный интерес к вопросам, связанным с социальным 
государством, его признаками, особенностями и практикой реализации. Отмечается, что 
научные исследования в этой области обладают не только теоретическим, но и прикладным 
значением. В статье рассматривается эволюция формирования понятия «социальное 
государство», раскрывается его содержание, анализируются признаки и особенности, а также 

приводятся и рассматриваются отдельные современные научные подходы по категориям 
и понятиям социальной политики и социальной защиты. Кроме того, анализируются 
различные модели и концепции теории и практики социального государства, в том числе 
соотношение и взаимосвязь либеральных и социал-демократических взглядов. Автор 
стремится проанализировать взаимную обусловленность правового государства и социального 
государства, обосновывая мысль о том, что они не исключают, а, напротив, дополняют 
друг друга. Также исследуются правовые и институциональные изменения, проводимые в 
Узбекистане с целью развития социальной политики и социального государства, раскрывается 
сущность этой политики. В заключение статьи формулируются отдельные предложения и 
рекомендации в рамках рассматриваемой темы.

Ключевые слова: государство, конституция, право, правовое государство, социальное 
государство, светское государство, либерализм, социал-демократия, социальная политика, 
социальная защита

SOCIAL STATE AND ITS CHARACTERISTICS:
SOME THEORETICAL AND LEGAL ISSUES

Akhmedshaeva Mavlyuda Akhatovna,
Professor of Tashkent State University of Law,

Doctor of Science in Law
  

Abstract. This article emphasizes that as a result of the constitutional reforms implemented in 
our country, the legal foundations of social statehood have been enshrined in constitutional status, 
which strengthens scientific interest in the issue of the social state, its characteristics, features, and 
practice. Therefore, it is especially noted that the scientific research carried out in this area is of not only 
theoretical, but also practical importance. The article presents and analyzes some of the existing views 
in modern science on the evolution of the formation of the concept of “social state,” the content of the 
social state, its features, characteristics, as well as categories and concepts such as social policy and 
social protection. It also examines the models and concepts put forward in the theory and practice of the 
social state, highlighting the relationship between liberalism and social-democratic views. The author, 
striving to analyze the interrelationship between the rule of law and the social state, tries to substantiate 
that they do not exclude each other but, on the contrary, complement each other. In addition, the 
article analyzes the social policy pursued in Uzbekistan and the legal and institutional changes aimed 
at developing social statehood, revealing the essence of this policy. At the end of the article, some 
suggestions and recommendations are put forward within the framework of the topic. 

Keywords: state, constitution, law, legal state, social state, secular state, liberalism, social democracy, 
social policy, social protection

Kirish
Oʻzbekiston bugungi kunda xalqaro 

hamjamiyatning toʻla huquqli aʼzosi sifatida 
xalqaro maydonda munosib oʻringa ega. 
Mamlakatimizda amalga oshirilayotgan tub 
islohotlar, yangilanish jarayonlari, inson 
huquqlarini taʼminlash hamda aholining 
turmush farovonligini oshirishga qaratilgan 
uzoqni koʻzlagan siyosat oʻz samarasini ber-
moqda va xalqaro hamjamiyat tomonidan 

munosib eʼtirof etilmoqda. Shu bois bugun 
yurtimizda inson qadrini ulugʻlash, ijtimoiy 
adolat tamoyillarini mustahkamlash, aholi 
daromadlari va turmush darajasini yuksalti-
rish yoʻlida qatʼiy qadamlar qoʻyilmoqda [1].

2023-yil 30-aprelda boʻlib oʻtgan umum-
xalq referendumi natijasida Oʻzbekiston 
Respublikasi Konstitutsiyasining yangilangan 
tahriri qabul qilindi. Ushbu muhim siyosiy-
huquqiy voqea mamlakatimizning iqtisodiy, ij-

timoiy va siyosiy sohalarda erishgan yutuqlari, 
amalga oshirilgan islohotlar natijalari hamda 
xalq, jamiyat va davlat oldida turgan ustuvor 
maqsad va vazifalarni oʻzida aks ettiradi.

Ushbu nufuzli siyosiy voqeaning muhim 
jihatlaridan biri shundaki, Konstitutsiyaga 
kiritilgan qoʻshimcha va oʻzgartirishlarning 
mualliflari sifatida aholining turli qatlamlari 
vakillari ham faol ishtirok etdi. Ular oʻz taklif 
va tavsiyalarini muhokama jarayonida ham, 
referendum vaqtida ham ilgari surib, islohot-
larning bevosita yaratuvchisiga aylandi.

Konstitutsiyaga kiritilgan qoʻshimchalar 
orasida uning 1-moddasining yangi tahriri 
alohida ahamiyat kasb etadi. Binobarin, Aso-
siy qonunimiz “Oʻzbekiston – boshqaruvning 
respublika shakliga ega boʻlgan suveren, 
demokratik, huquqiy, ijtimoiy va dunyoviy 
davlat” ekanligini belgilovchi yangi konstitut-
siyaviy norma bilan boyitildi.

Mazkur norma davlatimizning boshqaruv 
shaklini aniq belgilab berish barobarida, 
Oʻzbekistonning oʻz hududida hamda xalqa-
ro maydonda mutlaq mustaqil, hech kimga 
qaram emasligini, demokratik taraqqiyot 
yoʻlini qatʼiy tanlaganini hamda bu jarayon 
orqaga qaytmas tusga ega ekanini ifodalaydi. 
Shuningdek, u mamlakatda nafaqat fuqarolar, 
balki barcha davlat organlari, turli daraja-
dagi mansabdor shaxslar va boshqa huquq 
subyektlari faqat huquqqa asoslanib faoliyat 
yuritishini taqozo etadi.

Bundan tashqari, norma Oʻzbekistonning 
mohiyatan ijtimoiy davlat sifatida aholining 
turmush farovonligini oshirish va kuchli 
ijtimoiy himoya tizimini taʼminlashni davlat 
faoliyatining ustuvor yoʻnalishi sifatida eʼtirof 
etadi. Shu bilan birga, mamlakatning dun-
yoviy xarakterga egaligi, fuqarolarning din 
va vijdon erkinligini kafolatlash hamda bu 
borada zarur chora-tadbirlarni amalga oshi-
rish majburiyati konstitutsiyaviy maqomda 
mustahkamlandi.

Shu oʻrinda taʼkidlash joizki, qator MDH 
davlatlari, jumladan, Markaziy Osiyodagi 
ayrim qoʻshni mamlakatlar allaqachon oʻz 

konstitutsiyalarida “ijtimoiy davlat” gʻoyasini 
mustahkamlab qoʻygan [2; 3]. Oʻzbekiston 
Respublikasining 1992-yil 8-dekabrda qabul 
qilingan Konstitutsiyasini ishlab chiqishda 
esa mazkur masalaga oʻsha davrdagi iqtisodiy 
vaziyat, oʻtish davrining murakkab sharoitlari 
hamda jahon konstitutsionalizmi tajribasiga 
tayangan holda yondashildi. Asosiy qonun-
da ijtimoiy davlat gʻoyasi toʻgʻridan toʻgʻri 
mustahkamlanmagan boʻlsa-da, uning ayrim 
tarkibiy qismlari va elementlari tegishli kons-
titutsiyaviy normalarda oʻz ifodasini topgan 
edi.

Ayni paytda, huquqiy, ijtimoiy va dunyo-
viy davlat tushunchalariga eʼtibor qaratish 
mantiqan toʻgʻri boʻladi, deb hisoblaymiz.

Huquqiy davlat – fuqarolarning huquq va 
erkinliklari real ravishda taʼminlanadigan, 
huquq hukmronligi va qonun ustuvorligi 
qaror topgan, davlat hokimiyati tizimi hoki-
miyatlar boʻlinishi prinsipi asosida shakllan-
tiriladigan, mustaqil sud hokimiyati faoliyat 
yuritadigan hamda jamiyatning huquqiy ma-
daniyati yuqori boʻlgan demokratik jamiyat.

Dunyoviy davlatda esa dunyoviy hayot 
diniy ishlardan alohida ravishda tashkil 
etiladi, davlat organlari va diniy tashkilotlar 
oʻz faoliyatini mustaqil olib boradi, taʼlim ti-
zimi dunyoviy bilimlarni berishga asoslanadi. 
Bunday davlatda odil sudlov diniy qoidalarga 
emas, balki amaldagi fuqaroviy qonunlarga 
asoslanadi. Shu bilan birga, fuqarolarga din 
va vijdon erkinligi kafolatlanadi, yaʼni ular 
istalgan diniga eʼtiqod qilish yoki qilmaslik 
huquqiga ega boʻladi, mamlakatda mavjud 
barcha konfessiyalarning diniy eʼtiqod, ibodat 
va rasm-rusumlarini amalga oshirishi uchun 
zarur shart-sharoit yaratiladi.

Aytish joizki, davlatning demokratik, 
huquqiy, ijtimoiy va dunyoviy xarakterlari 
bir-biriga zid emas, balki oqilona uygʻunlikda 
bir-birini toʻldiradi.

Mazkur maqolani tayyorlash jarayonida 
muallif davlat-huquqiy hodisalarni ilmiy tad-
qiq etishda umumilmiy metodlardan, jumla-
dan, tizimlilik, tarixiylik, mantiqiylik, tahlil va 

sintez, qiyoslash kabi usullardan, shuningdek, 
maxsus yuridik ilmiy metodlardan – qiyo-
siy-huquqiy va formal-yuridik usullardan 
foydalanilgan. Ushbu maqolada asosiy eʼtibor 
ijtimoiy davlat masalasiga qaratiladi.

Asosiy qism
Bugungi kunda davlatning sinfiy mohiyati 

va sinflar haqidagi anʼanaviy gʻoyalar asta-
sekin oʻz ahamiyatini yoʻqotib bormoqda. 
Zero, zamonaviy davlatlar biron-bir sinf 
yoki toifaning manfaatini emas, balki barcha 
ijtimoiy guruhlarning umumiy manfaatlarini 
muhofaza qilish, ularni birlashtirish vazifasi-
ni bajaradi.

Ijtimoiy davlatning mohiyati ham aynan 
shunda namoyon boʻladiki, bunday davlat 
maʼlum bir toifa emas, balki butun jamiyat 
manfaatlarini ifoda etadi va ularni himoya 
qiladi. Oʻzbekiston Respublikasi Konstitut-
siyasining 13-moddasida belgilanganidek: 
“Oʻzbekiston Respublikasida demokratiya 
umuminsoniy prinsiplarga asoslanadi, ularga 
koʻra inson, uning hayoti, erkinligi, shaʼni, 
qadr-qimmati va boshqa ajralmas huquqlari 
oliy qadriyat hisoblanadi”. 

Darhaqiqat, ijtimoiy davlatning asosiy 
vazifasi jamiyatdagi ijtimoiy tengsizlikni 
imkon qadar kamaytirish, moddiy boyliklarni 
qayta taqsimlash orqali adolatni taʼminlash, 
fuqarolarning ijtimoiy huquqlarini real 
himoya qilish hamda ijtimoiy taranglikning 
oldini olish orqali mamlakatda barqarorlikni 
taʼminlashdan iboratdir.

Aytish joizki, aholining moddiy ahvolini 
ijtimoiy jihatdan qoʻllab-quvvatlash gʻoyasi 
va amaliyoti davlatchilik tarixining turli 
davrlarida ham mavjud boʻlgan. Xususan, 
Sharq xalqlarida, jumladan, Markaziy Osiyo, 
ayniqsa, Oʻzbekiston hududida muhtojlarni, 
yetim-yesirlarni, nogironligi bor insonlarni 
qoʻllab-quvvatlash, ularga yordam berish, 
mehr-muruvvat koʻrsatish va xayriya faoli-
yati qadimdan keng tarqalgan. Mazkur fazilat 
xalqimiz turmush tarziga chuqur singib, 
avloddan avlodga oʻtib kelayotgan anʼana 
sifatida namoyon boʻladi.

Bu borada buyuk mutafakkir va shoir Ali-
sher Navoiy faoliyati alohida eʼtiborga loyiq-
dir. U oʻz davrida nafaqat yirik davlat arbobi 
va adib sifatida, balki xalqparvar xayriyachi 
sifatida ham keng miqyosda faoliyat yuritgan. 
Shoirning tashabbusi bilan suvsiz yerlarga 
suv chiqarilgan, eski ariqlar tozalangan, yangi 
kanallar qazilgan, mavjud binolar taʼmirlangan 
va yangilari qurilgan, shuningdek, koʻplab 
madrasalar va xonaqohlar barpo etilgan.

Alisher Navoiy oʻzining mashhur 
“Vaqfiya” asarida shaxsiy mablagʻlari hi-
sobiga qurdirgan xayriya muassasalari, 
ilmiy-maʼrifiy inshootlar va bogʻlar haqida 
batafsil maʼlumot beradi. Buyuk tarixchi 
Xondamirning guvohlik berishicha, Navoiy 
oʻz mablagʻlari hisobidan faqatgina Hirotda 
emas, balki mamlakatning boshqa shaharlari-
da ham bir necha madrasa, 40 ta rabot, 17 ta 
masjid, 10 ta xonaqoh, 9 ta hammom, 9 ta 
koʻprik va 20 ga yaqin hovuz qurdirgan yoki 
ularni taʼmirlattirgan [4].

Alisher Navoiyning ijtimoiy-xayriya 
faoliyati

Obyekt 
turlari

masjid xonaqoh ham-
mom

koʻprik rabot hovuz

Soni 17 ta 10 ta 9 ta 9 ta 40 ta 20 ta

Ular orasida Hirotdagi “Ixlosiya” va “Ni-
zomiya” madrasalari, “Xalosiya” xonaqohi, 
“Shifoiya” tibgohi, Qurʼon tilovat qiluvchilar 
uchun qurilgan “Dorul-huffoz” binosi, Marv-
dagi “Xusraviya” madrasasi, Mashhaddagi 
“Dorul-huffoz” xayriya binosi hamda boshqa 
noyob meʼmorlik yodgorliklari mavjud [5]. 
Ijtimoiy yordam gʻoyasi esa xalqimizning 
urf-odatlari, anʼanalari va rasm-rusumlarida 
ham oʻz ifodasini topgan. Masalan, Hayit kun-
lari muhtoj va nochor ahvoldagi insonlardan, 
bemorlar yoki yoshi ulugʻ kishilardan xabar 
olish, ularga imkon qadar yordam berish qad-
riyat darajasiga koʻtarilgan.

Shu boisdan ham Asosiy qonunimizda 
mustahkamlab qoʻyilgan ijtimoiy davlat 
gʻoyasi xalqimiz mentalitetiga juda yaqin va 
mosdir. Shu bilan birga, Konstitutsiyada dav-

latning ijtimoiy xarakteri belgilab qoʻyilishi 
unga koʻplab ijtimoiy vazifalarni ham yuklay-
di. Ijtimoiy davlatning asosiy maqsadi – fu-
qarolarga munosib hayot kechirish va erkin 
rivojlanishlari uchun zarur shart-sharoit 
yaratib berish.

Kishilik jamiyati oʻz taraqqiyoti davomida 
turli tuzumlarni boshdan kechirgan. Masalan, 
quldorlik va feodalizm davrida insonlarning 
maqomi teng boʻlmagan, yashash sharoitlari 
keskin farqlangan. Kapitalistik tuzumdan 
boshlab, ayniqsa, burjua inqiloblaridan ke-
yin fuqarolarning tengligi huquqiy jihatdan 
eʼtirof etila boshlandi. Bugungi kunda davlat, 
qonunlar va sud hokimiyati fuqarolarning 
formal tengligini soʻzsiz tan oladi. Biroq bu 
ularning real hayotda ham tengligini ang-
latmaydi. Chunki formal tenglik bilan real 
tenglik orasida muayyan masofa mavjud. Bir 
xil huquq va imkoniyatlar yaratilgan taqdirda 
ham ularni amalga oshirish jarayoni turli 
shaxslarda turlicha kechadi. Sababi insonlar 
oʻzlarining jismoniy, ruhiy va irodaviy jihatla-
ri bilan bir-biridan farq qiladi.

Oqibatda bir xil huquqlar va imkoniyatlar 
mavjud sharoitda ham insonlarning ahvoli, 
xususan, moddiy holati turlicha shakllanishi 
mumkin. Bu esa jamiyatda ijtimoiy notenglik, 
yaʼni moddiy tabaqalanishning vujudga ke-
lishini tabiiy jarayon sifatida koʻrsatadi. Shu 
boisdan ham ijtimoiy davlatchilik gʻoyasining 
zamirida mulkiy tabaqalanishning oldini 
olish yoki uning oqibatlarini yumshatadigan 
ijtimoiy tuzumni barpo etish maqsadi mujas-
sam, deyish mumkin.

Shu munosabat bilan ijtimoiy davlatchi-
likning mazmun-mohiyati, tarixiy shaklla-
nish jarayoni, uning asosiy belgilari hamda 
zamonaviy amaliyoti masalalariga eʼtibor 
qaratish mantiqan zarurdir. Biroq bugungi 
kunda “ijtimoiy davlat” tushunchasi boʻyicha, 
xususan, uning huquqiy davlat bilan oʻzaro 
aloqasi, asosiy belgilari va uni qurish na-
zariyasi hamda amaliyoti borasida yagona 
umumeʼtirof etilgan yondashuv mavjud, deb 
aytish qiyin.

Davlatning ijtimoiy faoliyati haqidagi 
qarashlar qadimgi davrlardan shakllanib 
kelgan boʻlib, uning ildizlari Aflotun va Aras-
tu taʼlimotlariga borib taqaladi. Keyinchalik 
bu gʻoyalar J.J. Russo, J. Lokk, Sh. Monteskye 
kabi mutafakkirlar tomonidan yanada sayqal-
landi. Zamonaviy bosqichda esa J. Gelbreyt,  
D.M. Keyns, F. Xayyek singari mashhur iqti-
sodchilar tomonidan davom ettirildi.

J.J. Russoning fikricha, davlatning asosiy 
vazifalaridan biri jamiyat uchun adolatsiz va 
chidab boʻlmas darajada ogʻir oqibatlarga olib 
keladigan boy va kambagʻallarga boʻlinishni 
bartaraf etishdir. Shu bilan birga, mutafakkir 
jamiyatda boylikni butunlay yoʻqotish zarur-
ligi haqida fikr bildirmagan [6]. 

Koʻpchilik tadqiqotchilar ham Gʻarbda, 
ham MDH ilmiy makonida ijtimoiy dav-
latchilik gʻoyalarining paydo boʻlishini 
Tomas Gobbs va Jon Lokk taʼlimotlari bilan 
bogʻlashadi. Gobbsning shaxs va davlat 
oʻrtasidagi munosabatlarni tahlil etishi 
jamiyatda xususiy raqobat va bozor iqtisodi-
yotining asosi boʻlgan shaxs erkinligiga zamin 
yaratgan.

Ayrim mualliflar fikricha, “ijtimoiy 
davlat” terminining muallifi Lorens fon 
Shteyn hisoblanadi. Unga koʻra, ijtimoiy 
davlat – jamiyatdagi turli ijtimoiy sinflar 
hamda oʻz hokimiyatiga ega boʻlgan alohida 
oʻzini oʻzi boshqaruvchi shaxslar uchun 
mutlaq tenglikni taʼminlovchi davlat [7]. Shu 
bilan birga, 1832-yilda Robert fon Molning 
“Yuridik davlat asoslari boʻyicha politsiya 
ilmi” asarida muallif “politsiya” tushun-
chasini har bir shaxs foydalanishi mumkin 
boʻlgan muassasalarni yaratish va umumiy 
choralarni qabul qilish orqali ularning hu-
quqlarini himoya etish hamda fuqarolarning 
oqilona va qonuniy maqsadlariga erishishiga 
koʻmaklashadigan davlat faoliyati sifatida 
talqin qilgan [8].

Ijtimoiy davlat gʻoyasi murakkab rivoj-
lanish bosqichlarini boshdan kechirgan. 
Uning kelib chiqishi sabablari borasida ham 
turlicha qarashlar mavjud. Baʼzi yondashuv-

larda ijtimoiy davlat klassik liberalizmning 
amaliy choralarini marksizm talablari bilan 
bogʻlovchi oraliq holat sifatida izohlanadi. 
Shu bilan birga, liberalizmning asosiy ta-
yanchlari – xususiy mulkchilik, individualizm, 
raqobat, bozor, demokratiya va erkinlik – 
zamonaviy rivojlangan demokratik ijtimoiy 
davlatlarning ham asosiy belgilari sifatida 
namoyon boʻladi.

Natijada, ijtimoiy-huquqiy davlat har bir 
mamlakat intiladigan, erishishga harakat qili-
nadigan “ideal maqsad” (ideal marra) sifatida 
qaraladi.

Nazarimizda, ijtimoiy davlat liberalizm-
ning “davlat iqtisodiyotga imkon qadar 
kam aralashishi, asosan “tungi qorovul” 
vazifasini bajarishi lozim” degan talabi bilan 
sotsial demokratiya gʻoyalari oʻrtasidagi 
“oltin oʻrtalikni” ifodalaydi [9]. Shu bilan 
birga, ijtimoiy davlat jamiyatda mavjud iq-
tisodiy notenglikni kamaytirish maqsadida 
davlatning iqtisodiy jarayonlarga aralashuv 
darajasi masalasini ham kun tartibiga olib 
chiqadi.

Davlat fuqarolarning turmush darajasini 
yaxshilash uchun faqat imtiyozlar berish va 
ijtimoiy himoya choralarini amalga oshirish 
bilan cheklansa, bu holatda tartibga solish 
obyekti shaxs va jamiyat oʻrtasidagi muno-
sabatlar bilan belgilanadi. Bu yondashuv 
konservativ va liberal qarashlar uchun xos-
dir. Biroq agar davlat nafaqat munosib hayot 
darajasini taʼminlash, balki jamiyatning tuzi-
lishini, jumladan, iqtisodiyotni ham maʼlum 
darajada isloh qilishni oʻz zimmasiga olsa, 
tartibga olish obyekti sifatida ijtimoiy guruh-
lar oʻrtasidagi, ayniqsa, moddiy boyliklarni 
taqsimlash bilan bogʻliq munosabatlar may-
donga chiqadi. Shu nuqtada huquqiy davlat 
va ijtimoiy davlat oʻrtasidagi maʼlum tafovut 
namoyon boʻladi.

Shuni ham alohida taʼkidlash kerakki, mil-
liy yuridik fanda ijtimoiy davlat va ijtimoiy 
siyosat masalalari, ijtimoiy davlatni qurish-
ning nazariy asoslari va uning rivojlanish 
qonuniyatlarini davlat va huquq nazariyasi 

nuqtayi nazaridan chuqur tahlil qilgan ilmiy 
tadqiqotlar hanuzgacha yetarli emas.

Ijtimoiy davlatda markaziy davlat or-
ganlariga, jumladan, vakillik organlariga 
saylovlarda imkon qadar jamiyatning 
barcha toifalari vakillari jalb etilishi 
taʼminlanadi. Oʻzbekiston Respublikasi Pre-
zidenti taʼkidlaganidek, Konstitutsiyamizda 
Oʻzbekiston ijtimoiy davlat sifatida belgilan-
ganidan kelib chiqib, shahar va qishloqlarni 
obod qilish, yangi uy-joylar, tibbiyot, taʼlim, 
madaniyat, sanʼat va sport maskanlarini 
barpo etish, yoʻl va kommunikatsiya tarmoq-
larini modernizatsiya qilish hamda manzilli 
ijtimoiy himoyani kuchaytirish davlat siyo-
satining ustuvor yoʻnalishlari sifatida qaral-
moqda.

Raqamlar ham bu yoʻnalishdagi amaliy 
ishlarning koʻlamini yaqqol ifodalaydi: 
sogʻliqni saqlash sohasiga ajratilayotgan 
mablagʻlar hajmi ikki barobar oshirilmoq-
da. Bu jarayonda tibbiy sugʻurta tizimiga 
bosqichma-bosqich oʻtish va aholining 
kafolatlangan tibbiy xizmatlar bilan toʻliq 
taʼminlanishi ustuvor vazifa etib belgilan-
moqda. Taʼlim sohasida esa yaqin yillar 
ichida oliy taʼlim muassasalarida qamrov 
50 foizga yetkazilishi rejalashtirilgan. Masa-
lan, birgina 2025-yilda maktabgacha taʼlim 
muassasalari va umumtaʼlim maktablarini 
taʼmirlash hamda yangilarini qurish uchun 
davlat budjetidan 4 trillion soʻm mablagʻ 
yoʻnaltirilishi koʻzda tutilgan.

Aholining ijtimoiy himoyaga muhtoj 
qatlamlarini qoʻllab-quvvatlash uchun jami 
46,5 trillion soʻm mablagʻ ajratilib, 1 million 
fuqaroni kambagʻallikdan chiqarish boʻyicha 
chora-tadbirlar amalga oshirilmoqda. Shu bi-
lan birga, nogironligi boʻlgan shaxslar uchun 
yanada qulay sharoitlar yaratish, ularning 
ijtimoiylashuvini oshirish va jamiyatda in-
klyuzivlikni taʼminlash masalalari ham yangi 
bosqichga koʻtarilmoqda. Pensiya tizimini 
isloh etish boʻyicha zaruriy choralar koʻrish 
ham davlat siyosatining dolzarb vazifalari 
qatorida turibdi [10].

2025-yilda ijtimoiy sohaning ayrim 
yoʻnalishlariga ajratiladigan mablagʻlar

Yil bogʻcha va maktablarni 
taʼmirlash va yangilarini 

qurish uchun

aholining ijtimoiy 
himoyaga muhtoj 

qatlamlarini qoʻllab-
quvvatlash uchun

2025-yil 4 trillion soʻm 46,5 trillion soʻm

Taʼkidlash joizki, mamlakatimizda 
ijtimoiy sohaga oid mustahkam huquqiy 
baza shakllangan va keng qamrovli ijtimoiy 
siyosat olib borilmoqda. 2025-yil uchun 
Davlat budjeti xarajatlari (344,8 trln soʻm) 
doirasida ham “Oʻzbekiston – ijtimoiy davlat” 
degan konstitutsiyaviy tamoyilga mos ra-
vishda ijtimoiy yondashuv ustuvorligi saqlab 
qolingan. Xususan, umumiy xarajatlarning  
52 foizi yoki 177,7 trillion soʻmi ijtimoiy 
sohaga yoʻnaltirilmoqda. Shundan taʼlim 
sohasiga 84,0 trillion soʻm, sogʻliqni saqlash 
sohasiga esa 41,3 trillion soʻm mablagʻ aj-
ratilishi belgilangan boʻlib, bu jami budjet 
xarajatlarining 36,4 foizini tashkil etadi [11].

Binobarin, ijtimoiy siyosatning asosiy 
maqsadi jamiyatda barqarorlikni taʼmin-
lashdan iboratdir. Zero, qayerda barqarorlik 
boʻlsa, oʻsha yerda iqtisodiy oʻsish va taraq-
qiyot kuchayadi, ichki va tashqi xavfsizlik 
kafolatlanadi.

Iqtisodiy, falsafiy hamda yuridik adabi-
yotlarda ijtimoiy davlat va uning vazifalari 
yuzasidan turli fikrlar bildirilgan. Umuman 
olganda, ijtimoiy davlat – davlat siyosatini 
amalga oshirish jarayonida ijtimoiy funksi-
yalarning ijrosiga ustuvorlik berilishi bilan 
ajralib turadigan davlat. Ijtimoiy davlatning 
mavjudligi va samarali faoliyat yuritishi 
uchun quyidagilar taʼminlanishi zarur:

−	insonlarning moddiy ehtiyojlarini qon-
dirish darajasi va ular hayotining ijtimoiy-iq-
tisodiy shart-sharoitlarini oʻz ichiga oladigan 
turmush farovonligi oshirish;

−	garchi mutlaq tenglikni anglatmasa-da, 
ijtimoiy adolat prinsipini amalga oshirish;

−	turli sohalarni (bandlik va ishsizlik, 
oila va yoshlar siyosati, ijtimoiy taʼminot, 
sogʻliqni saqlash va shu kabilar) oʻz ichiga 

oladigan aholini ijtimoiy himoya qilishning 
shartligi.

Bundan tashqari, ilmiy manbalarda ijti-
moiy davlatning qator belgilari koʻrsatiladi 
[12]:

−	keng qamrovli ijtimoiy siyosat – ijtimoiy 
davlat mavjudligining belgisi; 

−	asosiy tarkibiy elementlarga ega boʻlgan 
rivojlangan fuqarolik jamiyatining mavjudli-
gi;

−	huquq hukmronligi mexanizmlarining 
rivojlanganligi;

−	ijtimoiy yoʻnaltirilgan bozor munosa-
batlari shakllanganligi va fuqarolarning ijti-
moiy-iqtisodiy huquqlarini samarali amalga 
oshirilishi.

Taʼkidlash joizki, ilmiy manbalarda ijti-
moiy davlatlarning tasnifi ham berilgan. Ma-
salan, V.P. Miletskiy tasnifiga koʻra, ijtimoiy 
davlatlarning uch turi mavjud: liberal sotsial 
davlatlar, konservativ sotsial davlatlar va sot-
sial-demokratik sotsial davlatlar [13].

Liberal modelda asosiy eʼtibor ijtimoiy im-
koniyatlar tengligiga qaratiladi. Konservativ 
modelda ijtimoiy sharoit va imkoniyatlarning 
muvozanati taʼminlanadi. Sotsial-demokratik 
modelda esa barcha fuqarolarga ijtimoiy sha-
roitlarning tengligi kafolatlanadi.

Shu oʻrinda Lorens fon Shteynning ijtimo-
iy davlat konsepsiyasining ahamiyatini esla-
tib oʻtish oʻrinli. Aslida “ijtimoiy davlat” ata-
masining muallifi ham aynan u hisoblanadi. 
Uning konsepsiyasida davlatning funksiyalari 
qatoriga “turli ijtimoiy sinflar, shu jumladan, 
alohida shaxs uchun ham huquqlarning 
mutlaq tengligini qoʻllab-quvvatlash” gʻoyasi 
kiritilgan.

Ijtimoiy davlat gʻoyasining konstitutsiya-
viy va huquqiy jihatdan mustahkamlanishi ta-
rixiga nazar tashlasak, u birinchi marta Ger-
maniya Federativ Respublikasining 1949-yil 
23-mayda qabul qilingan Konstitutsiyasining 
20- va 28-moddalarida oʻz aksini topgan [14].

Biroq ijtimoiy davlat gʻoyasining Konsti-
tutsiyada mustahkamlanishini haddan ziyod 
boʻrttirib koʻrsatish ham toʻgʻri emas. Chunki 

garchi Oʻzbekistonda mazkur gʻoya faqat 
2023-yilda Asosiy qonunda mustahkamlan-
gan boʻlsa-da, mustaqillikning dastlabki yilla-
ridan boshlab, eng ogʻir iqtisodiy sharoitlarda 
ham aholining muhtoj qatlamlarini ijtimoiy 
himoya qilishga ustuvor ahamiyat berib ke-
lindi.

Bugungi kunda mamlakatimizda koʻplab 
ijtimoiy huquq va erkinliklar kafolatlangani 
ijtimoiy davlatchilik tizimi va tuzilmasining 
mustahkamlanib borayotganidan dalolat be-
radi. Xususan [15]: 

−	har kim eng kam oylik maoshidan past 
boʻlmagan miqdorda adolatli haq olish huqu-
qi ega; 

−	har kim qariganda, mehnat qobiliyatini 
yoʻqotganda, ishsizlikda, boquvchisidan 
mahrum boʻlganda ijtimoiy taʼminot olish 
huquqiga ega;

−	pensiyalar, nafaqalar va ijtimoiy yor-
damning miqdorlari eng kam isteʼmol xara-
jatlaridan oz boʻlishi mumkin emas;

−	soliq va yigʻimlar adolatli boʻlishi hamda 
fuqarolarning konstitutsiyaviy huquqlarini 
amalga oshirishiga toʻsqinlik qilmasligi kerak; 

−	har kim uy-joyli boʻlish huquqi ega; 
−	davlat oilaning toʻlaqonli rivojlanishi 

uchun ijtimoiy, iqtisodiy, huquqiy va boshqa 
shart-sharoitlar yaratadi;

−	fuqarolarga tibbiy yordamning kafolat-
langan hajmi bepul koʻrsatiladi; 

−	aholining ijtimoiy jihatdan ehtiyojmand 
toifalarini uy-joy bilan taʼminlash tartibi qo-
nun bilan belgilanadi; 

−	yollanib ishlovchilarga har yilgi haq 
toʻlanadigan mehnat taʼtilidan foydalanish 
huquqi kafolatlanadi; 

−	davlat bepul umumiy oʻrta taʼlim va 
boshlangʻich professional taʼlim olishni kafo-
latlaydi; 

−	taʼlim tashkilotlarida alohida taʼlim ehti-
yojlariga ega boʻlgan bolalar uchun inklyuziv 
taʼlim va tarbiya taʼminlanadi; 

−	fuqarolar davlat taʼlim tashkilotla-
rida tanlov asosida davlat hisobidan oliy 
maʼlumot olishga haqli. 

Bundan tashqari, Konstitutsiyada ijtimoiy 
davlat tamoyilining mustahkamlanishi maz-
kur gʻoyaning darhol va toʻliq hayotga tatbiq 
etilishini anglatmaydi. Bu vazifa murakkab 
jarayon boʻlib, u nafaqat iqtisodiy, balki 
maʼnaviy omillarni ham, jumladan, davlat va 
jamiyat oʻrtasidagi munosabatlarning mu-
ayyan darajada rivojlangan boʻlishini taqozo 
etadi. Shu maqsadda, 2023-yilda Oʻzbekiston 
Respublikasi Prezidenti huzurida Ijtimoiy 
himoya milliy agentligi tashkil etildi. Mazkur 
agentlik aholining ijtimoiy himoyasi va ijti-
moiy xizmatlar koʻrsatish sohasida yagona 
davlat siyosatini ishlab chiqish hamda amalga 
oshirish vakolatiga ega boʻlgan maxsus davlat 
organi hisoblanadi [16].

Xulosa
Bugungi kunda ilmiy adabiyotlarda ham, 

qonunchilikda ham ijtimoiy davlatning ya-
gona konsepsiyasi yoki umumeʼtirof etilgan 
taʼrifi mavjud emas. Umuman olganda, ijti-
moiy davlat deganda turli ijtimoiy guruhlar 
oʻrtasidagi munosabatlarni tartibga solishga 
qaratilgan, aholining muayyan tarixiy davr-
dagi hayot darajasini taʼminlovchi, aniq 
hamda qonunan rasmiylashtirilgan davlat 
funksiyasi tushuniladi [17].

Prezidentimiz ushbu tushunchani sharh-
lar ekan, “Ijtimoiy davlat bu, eng avvalo, 
inson salohiyatini roʻyobga chiqarish uchun 
teng imkoniyatlar yaratish, odamlarning 
munosib hayot kechirishiga zarur sharoitlar 
taʼminlash va kambagʻallikni qisqartirish de-
makdir”, deya taʼrif bergan edi [18].

Yuqoridagilarga asoslanib, ijtimoiy dav-
latni jamiyatda moddiy tengsizlikni kamay-
tirish orqali ijtimoiy adolatni taʼminlashga 
yoʻnaltirilgan, shu maqsadda iqtisodiy jara-
yonlarga hamda moddiy boyliklarni taqsim-
lashga oqilona darajada aralashuvchi, bunday 
jarayonga befarq boʻlmagan demokratik 
huquqiy davlat sifatida taʼriflash mumkin.

Maqola yakunida ijtimoiy davlat, uning 
belgilari va shakllanish amaliyotini tadqiq 
etish yuzasidan quyidagi xulosalarga kelish 
mumkin:

1.	 Milliy yuridik fan va doktrinada ijtimoiy 
davlat tushunchasi, uning mazmuni, mohiyati, 
belgilari hamda shakllanishining iqtisodiy, 
ijtimoiy va maʼnaviy asoslari yetarlicha tadqiq 
etilmagan. Shu bois ushbu masalalar boʻyicha 
ilmiy izlanishlarni kuchaytirish zarur.

2.	 Taʼlimning barcha boʻgʻinlarida 
oʻquvchilarda muayyan tasavvur shakllan-
tirish maqsadida ijtimoiy fanlar, jumladan, 
yuridik fanlar dasturlariga “Ijtimoiy davlat 
va uning mohiyati, belgilari” kabi mavzularni 
kiritish lozim.

3.	 Ijtimoiy davlat kategoriyasini huquqiy 
davlat, dunyoviylik va fuqarolik jamiyati 

rivoji bilan bogʻliq holda oʻrganish va taʼlim 
tizimida oʻqitish maqsadga muvofiqdir. Kons-
titutsiyamizning 1-moddasi mazmuni ham 
aynan shuni talab etadi.

4.	 Ijtimoiy davlatchilik gʻoyalari xalqi-
mizning qadimiy tarixiga, dunyoqarashiga va 
qadriyatlariga yaqin boʻlib, ongimizga singib 
ketgan. Shu jihatdan ilmiy tadqiqotlarda 
Alisher Navoiy kabi buyuk ajdodlarimizning 
xayriya, mehr-muruvvatga asoslangan faoli-
yatini ijtimoiy davlatchilik nuqtayi nazaridan 
tahlil etish orqali milliy davlatchiligimiz 
tarixida ijtimoiy davlat gʻoyalarining ifodala-
nishini koʻrsatish mumkin.

